
ШЎР ЮВИШ СИФАТИГА ТАЪСИР ЭТУВЧИ ОМИЛЛАРНИНГ ТАХЛИЛИ
Абдусаломов Ғиёиддин Сирожиддин ўғли
Наманган мухандислик технология институти “Қишлоқ хўжалиги махсулотларини
сақлаш ва дастлабки ишлаш технологияси” кафедраси магистранти
Аннотация: Мақолада шўр ювиш меъёри асосан тупроқнинг шўрланиш
даражасига, унинг физик-механик хоссасига, сизот сув сатҳини жойлашиш чуқурлигига ва
суви чиқиб кета олиш шароитига боғлиқлиги хамда шўрланиш даражаси юқори бўлган
шудгорни шўрини ювиш учун ишлатиладиган энг мақбул пол олиш агрегати трактор
олдига бурчак остида жойлаштирилган отвал билан пол олиш агрегати эканлиги хақида
маълумотлар келтирилган.
Калит сўзлар: Шўр ювиш меъёри, тупроқни шўрланиш даражаси, сизот сув
сатхи, сув, агрегат, тупроқ, коллектор-завур, ўртача шўрланган, юқори шўрланган,
туз,пол олиш агрегати.
ANALYSIS OF FACTORS AFFEKTING SALINITY
Abdusalomov G`iyosiddin Sirojiddin o`g`li
Namangan Institute of Engineering and Technology Master of faculty of “Technology of
agricultural product storoge and processing”
Abstract: The article describes how saline washing normally depends on soil salinity, its
physical and mechanical properties, depth of deposition of the water surface and the conditions of
water extraction, and the optimal feeding unit used for saline soil salinity. Units of information
about that.
Key words: Salinity, soil salinity, water level, water, aggregate, soil, collector-pumice,
medium saline, high salinity, salt, polishing unit.
АНАЛИЗ ФАКТОРОВ, ВЛИЯЮЩИХ НА СОЛЕНОСТЬ
Абдусаломов Гиёсиддин Сирожиддин угли
Наманганский инженерно-технологический институт. Магистр факултета
“Технология хранания и переработки сельскохозяйственной продукции”
Аннотация. В статье приведены сведения о норме промывания засолённых почв в
зависимости от степени засолённости почв и физико-механических свойств,глубины
расположения воды от уровня поверх почвы и самым приемлимы методами промывания
засолённости почвы использование агрегата для разбивки грядок в квадратные формы.
Используется отвал агрегата прикреплённого под угом.
Ключевые слова: Норма промывания засолённости почвы,степень засолённости
почвы,уровень, воды,агрегат,почва,коллектор,средняя засолённосты,высокая засолённость,
соль, агрегат.
Наманган вилояти Мингбулок, Поп, Чуст ва Тўрақурғон туманларида турли
даражадаги шўрланган ерлар мавжуд. Шўр босган ерга уруғ сепилса униб чикмайди
ёки униб чиққанлари хам қуриб колади. Натижада гектардаги кўчат сони камайиб

хосилдорлик пасайиб кетади. Шунинг учун тупрок таркибидаги шўрни меёрига
келтириш (ювиш) долзарб мавзу хисобланади.
Шўр ювилади. Бунга эришиш учун қуйидаги агротехник тадбирларни
ўтказиш талаб қилинади:
1.Майдонни эски экин қолдиқларидан тозалаш (ғўзапоя, сомон ва ҳоказо) ёки
уларни майдалаб ташлаш.
2.Эски марза, пушта, ўқ ариқларни бузиб текислаш.
3.Органик ўғитлар (гўнг, майдаланган ғўзапоя, майдаланган сомон, лигнин ва
ҳоказо) солиш, гектарига 30-40 т. ҳисобида.
4.Шудгорлаш (30-40 см чуқурликда).
5.Чуқур юмшатиш (60-80 см чуқурликда механик таркиби оғир, зичланган
кучли шўрланган ва шўрхок тупроқларда ўтказилади).
6.Ерни текислаш.
7.Эгатлар ёки чеклар ва ўқ ариқлар олиш.
Шўр ювиш самарадорлиги, уни ўтказиш муддатига боғлик.Ўзбекистоннинг
барча вилоятларидаги суғориладиган шўр ерларини ювишнинг мақбул муддатлари
ва меъёрларини аниқлаш учун жуда кўп махсус дала тажрибалари ўтказилган.
Тажриба натижалари жорий шўр ювишнинг мақбул муддатлари куз-қиш ва баҳор
ойлари эканлигини кўрсатди. Шу муддатларда шўр ювишнинг қуйидаги
афзалликлари бор:
-шўри ювиладиган ерларнинг асосий экинлардан бўшаганлиги;
-сизот сувларининг ер сатҳидан энг чуқур жойлашганлиги;
-ҳароратнинг пастлиги туфайли ер ва сув сатҳидан буғланишнинг камлиги;
-атмосфера ёғинлари ҳисобга маълум даражада шўр ювиш меъёрларининг
камайиши;
-тупроқда нам заҳираси кўпайиши ҳисобига қишлоқ хўжалик экинлари
уруғини ўша намлик ҳисобига ундириб олиш;
-эрта баҳорда бегона ўтларни уруғини униб чиқиш учун шароит яратилиши ва
уларни ерга ишлов бериш ҳисобига камайтириш;
-шўр ювишдан олдин хўжаликдаги коллектор-зовур ва суғориш тармоқларини
таъмирлаш учун имконият яратилиши.
Кам шўрланган енгил механик таркибли тупроқларда жорий шўр ювиш эрта
баҳорда (феврал-март), ўртача ва кучли шўрланган, механик таркиби оғир
тупроқларда эса куз-қиш, баҳор ойларида (ноябрь, декабрь, февраль, март) ўтказиш
мақсадга мувофиқдир.Куз-қиш, баҳор ойларида шўр ювилганда умумий шўр ювиш
меъёрларининг 2/3 қисми ёки 75% кучли совуқ тушгунга қадар қолган 1/3 қисми ёки
25% баҳорда берилади.Шўрҳок ерларни ўзлаштириш учун ўтказиладиган асосий
шўр ювиш йил давомида ўтказилади, чунки бунда жуда катта миқдорда (25-45 минг
м3/га) сув сарфланади.
Кузатишлар шуни кўрсатадики, сизот сувлари энг чуқур жойлашган ва
тупроқдаги нам энг кам буғланадиган даврда шўр ювилганда тупроқнинг шўри
яхши тозаланади. Чучук сувда эса тузлар тез ва яхши эрийди. Наманган вилояти
шароитида шўр ювиш февраль ойидан қолдирилмаслиги лозим. Ернинг шўри

кечиктирилиб, яъни февраль-март ойларида ювилганда кузги шудгорлаш ўзини
самарасини анча йўқотади. Бу ҳолда пахта ҳосили камаяди. Пайкаллар атрофига
марзалар олиш кўп меҳнат талаб этади. Жуда катта пайкалларни эса бир текис
бостириб суғориб бўлмайди. Тупроқинг сув ўтказувчанлиги ва шўри нишаблигига
қараб пайкалларни катталиги 0,1-0,5 гектар бўлиши мумкин (кучли шўрланган
майдонларда 0,025 гектар).
Шўр ювишда сувнинг меъёрини белгилаш лозим. Сизот сув сатҳи юза бўлиб,
унинг чиқиб кетиши ёмон бўлган ерлар катта меъёрда ювилса, айниқса, кечиктириб
ювилганда ҳеч қандай фойда бермайди, аксинча, ернинг мелиоратив ҳолатини
ёмонлаштириши мумкин. Шунинг учун шўр ювиш меъёрига эътибор бериш керак.
Шўр ювиш меъёри асосан тупроқнинг шўрланиш даражасига, унинг физик-механик
хоссасига, сизот сув сатҳини жойлашиш чуқурлигига ва суви чиқиб кета олиш
шароитига боғлиқ. Сизот сув сатҳи қанча юза жойлашган ва ер кам
зовурлаштирилган бўлса, муайян миқдордаги тузни ювиб юбориш учун сув кўп
талаб қилинади. Ювиш даври ҳам узоққа чўзилади. Тупроқнинг сув ўтказувчанлиги
ёмонлашган сари ер ювиш учун зарур бўладиган сув миқдори ҳамда ювиш даври
ошиб боради. Сизот сувлари сатҳини чуқурлиги, тупроқни механик таркиби ҳамда
шўрланиш даражасига қараб ердаги тузларни ювиб ташлаш учун зарур бўлган сув
меъёрини аниқлаш мумкин. Сизот сув сатҳи юза бўлиб, зовур қазилмаган ҳолларда
тупроқнинг сув сиғими жуда кичик бўлиб, сизот сувларининг чиқиб кетиш тезлиги
анча секинлашади. Бундай шароитларда кучли шўрланган ерларни нормал шўр
ювиш меъёри билан ювишга рухсат этилмайди. Агар катта шўр ювиш меъёри
берилаётан бўлса, ер ботқоқланади ва тупроқ тезда қайта шўрланиб қолади. Шу
сабабли сизот суви сатҳи 1,5-2 метр ва юқори жойлашганда ўртача ҳамда кучли
шўрланган, айиқса, механик таркиби оғир тупроқли ерларни зовур тармоқлари
яхши ишлаётган шароитдагина ювиш лозим.Сизот сув сатҳи 2,5-3 метр бўлган
зовурсиз далаларнинг тупроғи кучсиз шўрлаган бўлса, ҳар гектар ерга 1500-2000 м3
миқдорида сув сарфлаб 1-2 марта, кучли шўрланган бўлса 3000-4000 м3 миқдорида
сув сарфлаб 2-3 марта ювиш тавсия этилади. Сизот сув сатҳи 1,5-2 метр бўлган
зовурли далаларда ерларни юқорида кўрсатилган меъёрлардан 500-1000 м3 ортиқ сув
сарфлаб, бир марта ортиқча ювилади. Сув сингдирувчанлиги нисбатан кичик ва
ўртача шўрланган тупроқлар кичик меъёр билан, оғир тупроқли жойлар эса катта
норма билан ювилади.
Сув меъёри сув ўлчагич қурилмалари билан назорат қилиб турилади. Агар сув
ўлчагич бўлмаса полларга қўйилган сувнинг қатлами қалинлигига қараб сув
сарфини аниқлаш мумкин. Тупроқнинг шўри ювилгандан кейин юза қатламларига
туз чиқишининг олдини олиш учун ер етилгач марзаларни текисловчи машиналар
билан тезда текислаш керак. “Зиг-заг” борона ёки чизел ёрдамида ерни юмшатиш
зарур.
Шўрланган ерларни ювиш каби муҳим агротехник тадбирларни амалга
оширишда кўпгина хўжаликларда анчагина камчиликларга йўл қўйилмоқда. Кўп
ҳолларда шўр ер қай даражада шўрланганини билмасдан “хўжакўрсинга”
ювилмоқда. Баъзан сув полдан-полга ўтиб, далани бир текис босмай бекорга оқиб

ётади. Сувни исроф қилиш, ундан самарасиз фойдаланиш вегетация даврида
экинларни сув билан таъминлашга салбий таъсир кўрсатади. Шунинг учун ҳам шўр
ювиш ва яхоб бериш даврида сувни исроф қилмай сувдан тежаб-тергаб фойдаланиш
сувни беҳуда исроф бўлишига йўл қўймаслик, уни зовурларга ташлаб юбормаган
ҳолда, ундан унумли фойдаланиш лозим.
Кузатишлар шундан далолат бермоқдаки, шўр босган ерда бир картанинг
ичида бир вақтнинг ўзида кучсиз, ўртача ва кучли даражада шўрланган ерларни
учратиш мумкун.Ваҳоланки, хўжаликларда карталарнинг шўри бир хил меъёрда
ювилади. Натижада кучли шўрланган ерлар, айрим ҳолларда хатто ўртача даражада
шўрланган ерлар ҳам тоза ювилмасдан қолиб кетади. Шунинг учун ҳам шўр ювиш
ишлари агрохимкартограммалар асосида табақалаштириб ўтказилиши зарур. Яъни,
шўрланган майдонлар шўр ювишдан олдин махсус тадқиқотдан ўтказилиб
шўрланганлик даражаси аниқлаб олинади ва шўр ювиш меъёри белгиланади. Шўр
ювиш сифати ювилгандан кейин ҳам лаборатория тадқиқотларидан ўтказилиши
керак. Бунда ҳар бир карта учун алоҳида шўр ювиш меъёри ва неча марта ювилиши
белгаланиши керак. Шўр ювиш даврида коллектор-зовур тармоқлари, тик зовур
қудуқлари яхши ва узликсиз ишлаб туриши лозим.
Шўр ювиш икки усулда амалга оширилади:
1.Шўрланган ерлар эгатлар орқали;
2.Ўрта ва кучли шўрланган ерлар эса чекларга бўлиниб бостирилиб ювилади.
Эгатлар орқали шўр ювишда эгат оралиғи 60 см, чуқурлиги 18-20 см бўлади.
Эгат олиш учун тупроқнинг механик таркиби енгил бўлганда КРХ-4 маркали
культиватор, тупроқнинг механик таркиби ўрта ва оғир бўлганда ҳамда янги
ҳайдалган ерларда эса ЧКУ-4 чизелларидан фойдаланилади, улар ДТ-75, Т-4А
тракторлари билан бирга ишлатилади.Ўқариқлар жойнинг рельефи ва тупроқнинг
сув ўтказувчанлигига қараб ҳар 100-150-200 м да олинади. Ўқариқларни олиш учун
МК-12 ёки КЗУ-0,3 маркали ариқ-қазгичлардан фойдаланилади. Шўр ювишдаги
асосий ва кўп энергия ҳамда ҳаражатлар талаб этувчи технологик жараён чекларга
бўлиб бостириб ювишдаги пол олиш жараёнидир. Бугунги кунда пол олиш ҳар хил
технология ва машиналар билан амалага оширилмоқда. Аммо бу технология ва
машиналарни қайси бири самаралироқ эканлигини аниқлаш мақсадида бу
технология ва машиналарни таҳлил қилиб кўриш лозим. Ҳозирда қуйидаги
усулларда пол олинмоқда:
1. Бульдозер ёрдамида пол олиш. Бу усулда бульдозер олдидаги кетмони
ёрдамида тупроқни суриб, аввалги боришда олиб борган тупроғи ёнига суриб
боради, орқага эса бўш қайтади. Шу тариқа пол олинади.
2. Трактор юришига бурчак остида жойлаштирилган иккита отвалдан иборат
бўлган пол олгич билан пол олиш. Бу усулда пол олгични тортганда ўнг ва чап
отваллар тупроқни ўртага йиғиб пол ҳосил қилади.
3. Занжирли тракторни олд қисмига бурчак остида ўрнатилган отвал
ёрдамида пол олиш. Бу усулда пол олгич олдинга ҳаракатланганда отвални олдинга
йиғилган тупроқ отвал бўйича ҳаракатланиб пол олгични ўнг томонга полни

ярмини ҳосил қилиб кетади ва иккинчи юришда яъни қайтишда полни иккинчи
ярмини биринчи ярмига ёпиштириб пол ҳосил қилади.
Пол олиш технологиялари устида олиб борилган тадқиқотлар шуни
кўрсатадики, трактор юришига бурчак остида жойлашган иккита отвалдан иборат
пол олгич, бульдозер билан суриб бориб пол олиш технологиясига нисбатан
қуйидаги афзалликлари борлиги аниқланади:
- технология юқори иш унумига эга. Биринчи технологияни иш унуми кичик,
сабаби шундаки, бульдозер олдинга юришда иш бажариб орқага юришда иш
бажармагани учун бульдозерни пол олишдаги унуми камайиб кетади, натижада
гектарига сарфланадиган ҳаражатлар ва ЁММларини сарфи ортиб кетади.
- трактор олдига бурчак остида ўрнатилган отвал билан пол олиш усули
трактор юришига бурчак остида жойлаштирилган иккита отвал ёрдамида пол олиш
усулига нисбатан афзаллиги шундаки, бу технологияда олинган полни ўлчамлари
полга қўйилган талабларга жавоб беради. Иккинчи технология билан олинган
полни ўлчамлари қўйилган талабларга жавоб бермайди.
Яъни, чекларга сув тўлғазилганда, олинган пол сувни тутиб тура олмайди, сув
полни уриб кетади, натижада шўр ювиш сифати кескин ёмонлашиб кетади. Пол
олиш технологияларини таҳлили шуни кўрсатадики, шўрланиш даражаси юқори
бўлган шудгорни шўрини ювиш учун энг мақул технология трактор олдига бурчак
остида жойлаштирилган отвал билан пол олиш технологиясидир.
Хулоса
Олиб борилган тахлилларга асосланиб куйдаги хулосаларни килиш мумкин.
1. Шўр ювишга туғри тайёрланганда сув кам сарфланиб тузлар сифатли
ювилади.
2. Шўр ювишнинг мақбул муддатлари куз,киш ва бахор ойлари еканлиги
аникланди.
3. Кузатишлар шуни кўрсатадики сизот сувларни энг чукур жойлашган ва
тупрокдаги нам энг кам бугланадиган даврда шўр ювилганда тупрокнинг шўри
яхши тозаланади.
4. Шўр ювиш меъёри асосан тупрокнинг шўрланиш даражасига,унинг физикмеханик хоссасига,сизот сув сатхини жойлашиш чукирлиги ва суви чикиб кета олиш
шароитига боғлиқ.
5. Шўр ювишдаги асосий ва кўп энергия хамда харажатлар талаб этувчи
технологик жараён чекларга бўлиб бостириб пол олиш жараёнидир.
6. Пол олиш технлогиялари четда олиб борилган тахлиллар шуни кўрсатадики
энг мақбул технология занжирли тракторни олд қисмига бурган остида ўрнатилган
отвал ёрдамида пол олиш усулидир.

